
Nafarroako Gobernuak, iaz, 65.000 dei adeitsu egin zizkien mendekotasuna duten pertsonei 
Halaber, Larrialdi Zerbitzu Telefonikoan 6.425 pertsonei eman zieten arreta; beraz, 2000. urteko dei kopurua bikoiztu da
2009ko martxoak 24, asteartea.  Nafarroako Gobernuak, Nafarroako Mendekotasun Agentzia medio eta Adeitasun Zerbitzu Telefonikoaren bitartez, 65.000 dei adeitsu egin zizkien mendekotasuna duten pertsonei (minusbaliatuei eta 65 urtetik gorakoei), hau da, 2007an baino 4.500 dei gehiago. Halaber, Larrialdi Zerbitzu Telefonikoan 6.425 dei jaso zituzten, aurreko urtean baino 116 gehiago eta 2000. urtean jasotakoen bi halako. Zerbitzu hori Babes Zibilak (SOS Nafarroa) gestionatzen du eta Foru Gobernuak finantzatzen du.
Datu horiek eta beste batzuk eman ditu Familia, Gazteria, Kirol eta Gizarte Gaietako kontseilari Maria Isabel Garcia Malok Adeitasun Zerbitzu Telefonikoak nola funtzionatzen duen ikusteko instalazio berrietara egindako bisitan; instalazio horiek Iruñako Errotxapea auzoan daude. 

Kontseilariak esandakoaren arabera, zerbitzu horietarako (larrialdiak eta adeitasuna) aurtengo aurrekontua 1.081.475 eurokoa da: Larrialdi Zerbitzu Telefonikorako 769.626 euro, instalazioetarako, mantentze-lanetarako eta langileen alorrerako; eta Adeitasun Zerbitzu Telefonikorako 311.489 euro.
 Larrialdi Zerbitzu Telefonikoa beren kasa bizitzeko gai diren baina autonomia mugatua duten pertsonentzako prebentzio eta arreta zerbitzu bat da, etxez etxeko arretaren osagarria. Zerbitzuaren helburua da erabiltzaileak SOS Nafarroarekin harreman zuzena edukitzea, telefono sistema bat medio, edozein larrialdiri erantzuteko, egun osoan, urteko egun guztietan. Gainera, Gizarte Zerbitzuen Zorroan agertzen da mendekotasuna duten pertsonentzako prestazio bermatu gisa eta adindunentzako eta minusbaliatuentzako prestazio ez bermatu gisa, Nafarroa osoan. 
Larrialdi Zerbitzu Telefonikoaren prestazioak
Zerbitzuak hainbat funtzio dauzka. Horietako bat da telealarma gisa erabiltzea, erabiltzaileak SOS Nafarroarekin zuzenean eta berehala harremanetan jartzeko. Eta beste bat dei adeitsuak egitea, Adeitasun Zerbitzu Telefonikotik; dei horiek ekipamenduak edo erabiltzaileak programatzen ditu, aldizka egiteko, onuradunaren premien arabera (egunero, astero, hamabostero, hilero, e.a.). 
Dei horiek datu-base baten barruan daude, lehentasuna dute, banakoak eta konfidentzialak dira, eta gaztelaniaz edo euskaraz egiten dira. Deien helburua da onuraduna nola dagoen jakitea. Horretarako, banan-banako segimendua egiten da, osasun, gizarte eta familia alorrekoa; onuradunarekin telefonoz hitz egiten da; eta, behar izanez gero, beste zerbitzu batekin bitartekotza lana egiten da edo premia beste zerbitzu batera bideratu.  


Zehazki, zerbitzu horren helburuak hauek dira: prebentzio eta laguntza jarduerak sustatzea; segurtasuna eta lasaitasuna ematea, zerbitzua eskura duten pertsonen bizi kalitatea hobetze aldera; eta gertuko segimendua egitea, ahal izanez gero larrialdi gutxiago egon daitezen.

Halaber, zerbitzu horren bitartez medailoia beti eraman behar dela jakinarazten da, arrisku egoerak saihesteko, eta lana koordinatzen da Nafarroako Mendekotasun Agentziarekin, beste erakunde batzuekin, enpresa teknikoekin eta gizarte alorreko zerbitzuekin (Oinarrizko Gizarte Zerbitzu, Auzoetako Unitate eta Osasun Zentroekin), erabiltzaileei eta sistemari berari buruzko informazioa biltzeko edota emateko. 
Larrialdi Zerbitzu Telefonikoaren hirugarren funtzioa da "gelditasun alarma” delakoa. Funtzio hori da istripuak edukitzeko arriskua duten eta istripu horien berri emateko zailtasunak dituzten pertsonentzat; izan ere, pertsona batzuk isolatuta bizi dira edo harremanak edukitzeko, komunikatzeko, mugitzeko eta abarretarako zailtasunak dituzte. Gailu horren bitartez, alarma automatikoki aktibatzen da etxean denbora jakin batean mugimendurik sumatu ez bada.
Erabiltzaileen %80 emakumezkoak dira, 80 eta 85 urte bitartekoak
Iaz, Larrialdi Zerbitzu Telefonikoan 6.425 pertsonei eman zieten arreta, 2007an baino 116 gehiagori; alde horretatik, 2000. urteko arreta kopurua bikoiztu da. Pertsona horietatik %76 adindunak dira, 75 eta 89 urte bitartekoak; eta horietatik %80 emakumezkoak (bederatzik ehun urte edo gehiago dituzte).
Minusbaliatuei dagokienez, 2008an 144 minusbaliaturi eskaini zitzaien laguntza, gehienak (%88) 45 eta 64 urte bitartekoak. Eremuari dagokionez, onuradun gehienak Iruñakoak (3.597), Tuterakoak (1.021) eta Lizarrakoak (796) izan ziren.
Zerbitzu horien erabiltzaile batzuk, 2.381 (%37), hain zuzen, ez dute ezer ordaindu behar. Izan ere, hileko kuota (6,01 euro) familiaren per capita errentaren arabera kalkulatzen da.
Azkenik, ekipamenduari dagokionez, Garcia Malo kontseilariak esan du iaz 6.254 unitate berri jarri zirela: 171 ordezko eta lau gelditasun alarma.
(






( Oharra: navarra.es web guneko albisteen atalean prentsa-ohar honi buruzko argazki bat dago.

